
Pa ponese a pensar, lo primero de too ye tener 
una entruga afayadiza pal problema que se 
tien delantre. Pa nós, axuntaes alredor d’una 
idea común que vamos llamar Aína, la entruga 
inmediata ye si Aína ye necesario como partíu 
políticu. Pue ser otres coses: un grupu de 
pensamientu y de presión, que presente les 
sos idees énte la sociedá civil y los partíos 
políticos, que los llende hasta convertir aquelles 
en pensamientu mayoritariu y hexemónicu. 
Depués d’esta primer entruga va surdir otra, si 
ye que decidimos ser un partíu políticu: ¿vamos 
presentanos a les elecciones de mayu de 2023? 
Pero vamos dir pasu a pasu: ¿Ye necesariu’l 
partíu políticu o’l grupu de pensamientu?

Organizaciones sociales non partidistes yá 
les tenemos n’Asturies, enfotaes en munches 
estayes. Por casu, tenemos sindicatos, 
que defenden los intereses de les y los 
trabayadores nel so marcu llaboral y que 
cuestionen les lleis que regulen los nuestros 
derechos. Tamién hai n’Asturies asociaciones 
que puxen pola cuestión cultural, tresversales 
na sociedá, d’un ésitu granible. Lo mesmo 
pasa colos colectivos que ponen enriba la 
mesa la causa de les muyeres y el papel clave 
qu’esto representa na economía y nos cuidaos. 
Otres asociaciones planteguen alternatives 
al esfarrape ambiental; otres reivindiquen 
los derechos y llibertaes sexuales y afectives, 
otres defenden los sectores públicos, ufren 
alternatives económiques o dan la cara pa 
que naide quede atrás n’Asturies pol so orixe... 
Son munches, funcionen autónomamente y 
allumen el camín y arriquecen los discursos. 
Sicasí, nun llexislen por más qu’emburrien los 
procesos d’avance y oposición al retrocesu nos 
nuestros derechos.

A nivel políticu tamién tenemos grupos 
organizaos de presión en forma de corrientes 
y/o partíos en coalición. Ye’l casu de los 
sectores que se reclamen asturianistes y miren 
por asturianizar los discursos d’organizaciones 
que van dende IU a Podemos, pasando 
incluso per PSOE o Foro. Barruntamos 
que toes elles apurren un trabayu que, 
d’antemano, pretende construyir en positivo y 
qu’algama dalgún tipu de trunfu nel tarrén de 
lo representativo. Gracies a ello, y a tola sociedá 
en movimientu, hai una sensibilidá que medra 
nel últimu ciclu políticu pa col fechu cultural 
asturianu y, nun futuru, igual llega’l día en que 
veamos neses posiciones a otres espresiones 
polítiques qu’anguaño son 100% refractaries a 
cualquier discursu que se reclame asturianista.

La cuestión ye que, si seguimos per esti camín, 
poco va camudar na Asturies de los problemes 
eternos, la de les soluciones que tán ehí pero 
nunca lleguen; la de los diagnósticos, que 
fallen, pa los que s’apliquen tratamientos que 
siquiera s’apliquen. ¿Y por qué tien de ser 
asina? Porque pa qu’un país como’l nuestru 
avance na solución de los sos problemes 
esti enfoque propiu tien que ser la prioridá 
política y eso nun ye asina, nin va ser nunca 
asina, pa Izquierda Xunida, Podemos o la FSA, 
qu’actúen como sucursales dependientes 
de los intereses que se fixen lloñe del 
nuestru país. ¿Nun valieron más de cuatro 
décades pa ver que nun hai nengún interés 
por desendolcar mínimamente esta ruina 
autonomía que nos dicen que tenemos?

¿Ye necesaria la
existencia d’Aína?

Énte esti estáu de les coses facemos un 
apueste pola siguiente llínia estratéxica que se 
trabaye a mediu plazu:

01 Asturianizar la política asturiana:

L’Asturies que conocemos, dende lo xurídico 
a lo simbólico, ye consecuencia directa de la 
llucha encomiable del asturianismu políticu 
que naz a mediaos de los años 70 y que 
camuda radicalmente la sociedá asturiana y 
el marcu políticu del post-franquismu. Nin la 
territorialidá, nin la esistencia d’un estatutu 
políticu, nin los símbolos nacionales y culturales 
del Pueblu Asturianu sedríen los mesmos si nun 
fuere por aquella xente que, en plena dictadura, 
dio la cara pa qu’Asturies siguiera siendo.

D’entós p’acá, l’asturianismu vien siendo texíu 
por un filu coloráu que xunta aquella dómina 
col presente y que n’Aína nun queremos que 
fine ente les nuestres manes. Pa ello, el primer 
oxetivu estratéxicu de la nuestra organización 
ha ser poner los finxos y semar discursu ente 
una población que, mediáticamente vien 
siendo alienada poles instituciones asturianes 
y españoles pa pensar y poner l’atención en 
cuestiones y temátiques que queden mui lloñe 
del día a día de la mayoría social asturiana. 

Pero ¿qué ye asturianizar la política 
asturiana? Ye facer política con mayúscules, 
dende Asturies y p’Asturies, respetando les 
instituciones históriques propies del Pueblu 
Asturianu y la so llexitimidá a lo llargo’l tiempu 
pa decidir sobre toles coses que nos pasen y 
que nos esmolecen. Ye poner a funcionar la 
maquinaria llexislativa de que disponemos, 
reblagando les llendes que nos ufre un 
autogobiernu enxamás exercíu poles élites 
qu’ostenten el mandu de les sucursales 
polítiques de los partíos estatales n’Asturies. 
Ye da-y dignidá a la capacidá de tresformar la 
realidá de los conceyos y de la Xunta Xeneral, 
nun contestu sociolóxicu nel que l’atención 
mediática ta más centrada nos problemes 
de la última polémica municipal del 
ayuntamientu de Madrid que na realidá diaria 
de lo que pasa nos conceyos y na sé de la 
soberanía política d’Asturies: la Xunta Xeneral.

El primer oxetivu estratéxicu d’Aína ha pasar 
pola construcción d’una nueva cultura 
política n’Asturies, que nos asitie nunes 
nueves coordenaes d’análisis, qu’añadan, a la 
exa izquierda-derecha, la dimensión cerca-
lloñe: oponer a la xestión ayena de la realidá 
asturiana un nuevu paradigma que ponga 
nel centru la idea de que’l Pueblu Asturianu 
“ha opinar, primero, y decidir, dempués, sobre 
tolos sos problemes” echando mano pa ello de 
les instituciones propies como ferramientes.

Hemos buscar en tolos sitios, en tolos 
fenómenos sociales, políticos y económicos 
que se desendolquen n’Asturies, lo que nun 
funciona, analizalo al traviés de la óptica del 
bien común y los intereses populares, y da-y 
una rempuesta xusta socialmente y axeitada a 
la nuestra realidá. Buscar les problemátiques 
d’Asturies y proponer una salida asturiana a les 
crisis, a la falta d’un futuru dignu pa la xente 
d’esti país.

02 Señalar y poner igua a les desigualdaes 
sociales n’Asturies

La probeza y el retrocesu de la capacidá 
adquisitiva de les clases populares 
n’Asturies, como consecuencia de les crisis 
desindustrializadores, del desaniciu de la 
producción nel rural y de les consecuencies 
del contestu de tremenda inestabilidá post-
pandemia y guerra ye’l pan nuestru d’acaldía 
pa la nuestra población.

Les y los trabayadores trabayamos más de lo 
que pon nos nuestros contratos, recibimos 
sueldos que tán mui lloñe de lo que 
producimos, consumimos lo que nos ufre’l 
sistema económicu nel que vivimos y, amás, 
faennos responsables de les consecuencies 
d’unes decisiones polítiques que nun 
diseñamos nin decidimos. Fainnos pagar 
les sos crisis cícliques en forma de retayos 
sociales y carestía de la vida en toles sos 
formes: nos bienes de consumu, na enerxía, 
tresporte y telecomunicaciones, nel preciu 
de la vivienda, negando la nuestra capacidá 
d’emancipanos personalmente, de formar 
proyectos de vida estables…

Hai camín p’andar

Aína ha tener como oxetivu estratéxicu 
l’analizar les cifres macroeconómiques del 
país con una perspectiva asturiana y de 
clas. Hemos pone-y rostru a la situación 
socioeconómica que vive’l Pueblu Asturianu 
pa concienciar, denunciar y, a la fin, dar una 
salida a estes problemátiques con un enfoque 
llariegu y xustu.

Asturies ye un país con un texíu económicu 
históricu propiu, con una cierta capacidá pa 
producir enerxía, con posibilidades vidables 
de tar bien comunicáu col restu’l continente 
y col mundu al traviés de la mar, con una 
capacidá productora agroganadera qu’habría 
tar medrando y non retrocediendo, con una 
población bien formao, con un potencial 
cultural que pue ser un elementu de desenrollu 
del país y con unos servicios públicos que, 
anque en procesu de desmantelamientu, 
siguen siendo’l meyor escudu defensivu pa les 
clases populares énte la ofensiva privatizadora. 
Énte esa realidá qu’ufre dalgunes poques 
oportunidaes de tresformación, les polítiques 
que nos lleguen dende’l contextu européu, 
español y les sos sucursales n’Asturies son les 
mesmes: desindustrialización, monocultivu 
del turismu y la hostelería y precariedá y/o 
emigración pa la mocedá.

La busca d’un marcu de rellaciones llaborales 
asturianu, l’apueste por una reindustrialización 
consecuente col mediu ambiente y los 
derechos llaborales dende lo público, 
l’amenorgamientu de la dependencia exterior 
en materia agroalimentaria, la defensa de les 
empreses d’economía social comprometíes 
col país como xeneradores de dinamismu y 
riqueza nel territoriu y, poro, el diseñu d’un Plan 
de Salida de les Crisis “a l’asturiana” tienen de 
guiar la nuestra acción política estratéxica.

En definitiva, Aína ha facer una radiografía en 
tiempu real de la situación de la nuestra xente 
nel so día a día y plantegar soluciones equí y 
agora, rompiendo con esi arrequexamientu 
inxustu que vien careciendo l’asturianismu, 
reducíu por otros proyectos políticos a ser 
“organizaciones que namás miren pola 
cultura y/o idioma”. Pa ello, ye imprescindible’l 
construyir una ferramienta política que 
priorice’l facer análisis permanente de los datos 
y estadístiques de que disponemos n’Asturies 
y sorrayar y socializar les implicaciones 
qu’estos tienen, ya que normalmente les cifres 
d’ámbitu asturianu tienden a tar supeditaes a 

les grandes cifres nel marcu estatal y tapecíes 
nos medios de comunicación, lo qu’alloña 
los análisis de la realidá que viven les clases 
populares de la nuestra tierra.

03 Ufrir una alternativa política que pueda 
xestionar esti nuevu paradigma d’una 
Asturies que s’autogobierne política, 
económica, cultural y socialmente por sigo 
mesma.

Xenerar discursos nuevos ye necesario nel 
contestu de l’Asturies que nos tocó vivir. Énte 
l’inmovilismu políticu nestos más de 40 años 
d’anti-autonomismu sucursalista hemos 
socializar una nueva forma de rellacionanos 
cola política asturiana, camudando esi 
enfoque del que venimos falando a lo llargo 
d’esti documentu. 

Una organización como Aína pue intentar que 
la población caltenga una posición crítica énte 
lo que pasa y llegar col so discursu a dalgunes 
capes populares como movimientu social; 
pero pa qu’ello cristalice realmente y faiga 
movese a la sociedá en conxuntu -y a otros 
proyectos políticos de la redolada ideolóxica- 
fai falta qu’esista como alternativa política 
vidable. Ver cerca la posibilidá de que les 
opciones polítiques qu’anguaño tán na Xunta 
Xeneral pierdan la so capacidá de mandar 
n’Asturies ye l’únicu mensaxe qu’entienden y 
que remanen. Poro, Aína ha constituyise en 
forma de partíu y entamar a implantase en 
conceyos y grandes ciudaes, mandándose 
d’una estratexa intelixente que combine una 
nueva comunicación política axeitada a esti 
tiempu y un mensaxe modernu y averáu a la 
realidá del nuestru país. Amás, ha facelo ensin 
confrontar directamente coles opciones más 
próximes al so espaciu ideolóxicu, apurriendo 
les sos propuestes n’abierto a la sociedá, 
afalando a qu’otres opciones les asuman como 
propies. A la fin, construyendo una nueva 
hexemonía que fraye cola lóxica del estatismu 
y el conservadurismu nel que ta instalada la 
política asturiana. 

Al tiempu, Aína ha saber llegar a los sectores 
más movilizaos y concienciaos de la sociedá 
y tener capacidá pa ufri-yos un espaciu de 
participación útil que seya escuela de cuadros 
políticos, con capacidá pa esparder los nuestros 
posicionamientos ente la población en centros 
de trabayu y ámbitos sociales de toa triba. 
Nun momentu de cambiu de ciclu políticu nel 

que son puxantes les opciones polítiques que 
desendolquen el so llabor dende la óptica de 
la cercanía y de la xusticia social, algamando 
estes unos resultaos eleutorales y una 
capacidá d’influencia como nunca enantes, ye 
esencial qu’Aína cumpla esti papel n’Asturies, 
intentando articular una alternativa al estáu de 
les coses d’equí p’alantre.

En definitiva: si un grupu de xente como’l 
que representa l’afiliación d’Aína quier xugar 
na mesma lliga que los partíos del sistema 
políticu asturianu necesita un equipu inscritu 
nesa competición qu’aspire a medise a ellos 
y vencelos al traviés de la confrontación 
política en tolos escenarios posibles. Pa ello, 
hai que mandase de discursos y argumentos 
fácilmente entendibles pola población del 
país. Xenerar un referente que seya polu 
d’atracción pa les estremaes espresiones de 
la izquierda, l’asturianismu y los movimientos 
sociales d’Asturies.

04 Afitase en toles estayes de la sociedá 
como organización referente de los 
discursos de cambiu y tresformación social, 
afitando noyos de participación nuevos.

L’efectu de l’aparición d’Aína tien muncho 
que ver cola meyora de l’autoestima colectiva 
del pueblu asturianu. La creación d’un nuevu 
proyectu políticu dende l’asturianismu, nesti 
tiempu, ha tener un efectu múltiple: per un 
llau, tien de xenerar una ilusión importante 
ente la xente que se reclamaba, yá enantes, 
como asturianista, soberanista o nacionaliego y 
que ve la necesidá de tener un proyectu propiu 
nesti país como pasa n’otres tierres vecines. 
Per otru llau, tien d’obligar a qu’otros entornos 
políticos se posicionen, por mieu a perder la so 
posición de puxu o porque se pongan enriba 
la mesa debates y posibilidaes de facer política 
qu’enantes nun había, de tal manera que se 
xenere un efectu en cadena. Tamién tien de 
ser una rempuesta a la desafección política 
de la sociedá, poniendo igua a los problemes 
d’acaldía de la xente, faciendo política dende 
la cercanía, la empatía y los intereses reales 
del pueblu. Abriendo, asina, un camín con 
propuestes pa que toes eses persones que nun 
se sientan representaes pola política actual 
tengan en cuenta a esti proyeutu políticu 
asturianu y popular. 

De la mesma manera, existe otra tercer 
implicación: la creación de nueves 
organizaciones y movimientos que, con 
coordenaes asturianes, entamen a trabayar 
sobre toles temátiques sociales y polítiques 
pensando y actuando dende Asturies, 
conformando una galaxa organizativa 
que coincida en movilizaciones, espacios 
d’alderique y participación y que faiga de 
catalizador y motor de la tresformación 
social dende abaxo, fiscalizando l’actividá de 
los partíos dende les militancies sindicales, 
feministes, ecoloxistes, en defensa de los 
servicios sociales, la cultura, la música, l’arte…

05 Rexenerar la política asturiana, tamién, 
pa plantar cara a los discursos del odiu y la 
ultraderecha.

Tamos nun momentu d’involución política 
en munchos aspectos a escala global, 
continental y tamién nacional. Los discursos 
clasistes, negacionistes, machistes, xenófobos y 
qu’ataquen a los sectores más desfavorecíos de 
la sociedá tán medrando en munchos llugares 
del planeta y na nuestra tierra, tamién. Nel casu 
del estáu español, amás, aporten entemecíos 
col nacionalismu español, de base franquista 
y fondamente belixerante, amás, pa coles 
cultures ya identidaes que nél esisten. 

Nesti sen, la correllación ye inequívoca: a 
mayor trunfu ya implantación de discursos 
nacionalistes españoles, mayor presencia 
na esfera pública, política y electoral de les 
espresiones de la ultraderecha, del franquismu, 
de la intolerancia y de los intereses patronales 
ayenos a la mayoría social. Asina, Aína habría 
semar ente la población discursos que 
tresmitan esta realidá de manera tranquila y 
firme: si queremos un país más xustu, menos 
intolerante, más vivible, hemos desmontar 
esi mitu nacionalista que n’Asturies nos asitia 
como “cuna” d’un proyectu ayenu a lo que 
ye Asturies y que s’emplega pa facer palanca 
ydeteriorar la convivencia diaria de la población, 
col odiu per bandera. 

Esta posición estratéxica permítenos abordar 
un enfoque políticu asturianu nuevu nel que 
l’asturianización de la nuestra política y los 
nuestros problemes, amás, son tácticamente 
interesantes hasta pa los sectores políticos non 
soberanistes. Nesti casu, podemos dicir ensin 
mieu a enquivocanos que’l siloxismu “A más 
Asturies, menos ultraderecha” funciona.

En resume, l’acción 
política d’Aína 
ha dir a la busca 
de conseguir los 
siguientes oxetivos 
estratéxicos:

→→ Afitar el marcu asturianu 
como’l referente pa la 
práctica política ensin 
pasar pela de calter estatal, 
alloñada de la realidá 
nuestra.

→→ Promover l’aparición 
d’esperiencies auto-
organizaes que, dende 
tolos ámbitos de la sociedá, 
caltengan esti enfoque 
políticu tresformador 
asturianu.

→→ Crear una organización 
política que fixe l’atención 
sobre estos dos primeros 
puntos, amosándose 
socialmente como 
referente d’esta visión y 
d’estes lluches p’ameyorar 
la calidá de vida del Pueblu 
Asturianu.

→→ Cartografiar la crisis 
n’Asturies y da-y salida 
al traviés de la xusticia 
social nesi marcu 
territorial de referencia, 
onde la cercanía a les 
problemátiques fai que 
les soluciones propuestes 
seyan más afayadices.

→→ Afitar socialmente la 
idea de que’l marcu de 
referencia de lo asturiano 
permite abordar la 
construcción d’un 
territoriu xustu, diversu, 
modernu, que viva en paz 
y que refugue los discursos 
más retrógrados que tán 
medrando en tol planeta de 
la mano de la ultraderecha.

“Los partíos tienen que presentase a les 
eleiciones”. Esta sentencia resume una 
reflexón que ye la d’una parte mayoritaria 
de la sociedá. El sistema de partíos y la 
construcción del modelu de participación, tal 
y como ta establecíu nel estáu español y nel 
contestu continental, da -llamentablemente- 
un pesu cásique inequívocu, definitivu, a los 
comicios como manera más estandarizada de 
participación social na vida política. Esto tien 
delles implicaciones: les campañes electorales 
son el principal momentu de politización social, 
cuando la población tien más receptividá pa 
colos estremaos discursos que se ponen enriba 
la mesa. Esti fechu tien una contrapartida mui 
negativa: afítase’l votu como manera única 
d’espresar el contentu o maltar cola situación 
que vive la xente acaldía. Amás de too ello, les 
elecciones tán diseñaes pa que les formaciones 
que nun formen parte del establishment 
nun tengan nengún tipu de visibilidá pública 
y, enriba, los medios privaos faen la xera de 
defender los intereses de los sos propietarios 
que, como tol mundu sabe, nun son los 
mesmos que los de la mayoría social. 

Aína ta constituyéndose como partíu políticu 
d’ámbitu esclusivamente asturianu, de 
convicciones soberanistes y tresformadores, 
dende la izquierda, el feminismu y la defensa 
del territoriu. Nesti marabayu electoral ¿qué 
opciones hai?

Non toles cites electorales son iguales. Nun ye 
lo mesmo lo que pasa y lo que se xuega nunes 
elecciones europees que nunes nacionales. 
Nin tampoco son comparables les cites a los 
conceyos y les estatales. Hasta na mesma 
cita, cola existencia de congresu y senáu, hai 
fondes diferencies. En caún d’estos casos hai 
implicaciones importantes que les faen mui 
estremaes: el tamañu de la circunscripción, el 
tipu de votu, el númberu de representantes en 
xuegu, la importancia política que-y da cada 
proyectu a caúna d’elles…

Aína tien de guiase pola siguiente máxima: 
cuando nos presentemos a les elecciones 
va ser porque consideremos que, 
faciéndolo, algamamos un beneficiu 
inequívocu, mui claru, pa conseguir llogros 
que vayan na llinia de lo expresao na 
nuestra posición estratéxica. 

Nel contestu inmediatu nel que nos 
movemos, les elecciones nacionales y a los 
conceyos -que como somos una autonomía 
de tercera ye obligatorio que coincidan- son 
mui significatives pa una organización como 
la nuestra. Y tán ehí, nel mes de mayu de 2023.

Sicasí, tienen lóxiques distintes: pa los 
conceyos pesa muncho’l tirón de les persones 
candidates, la cercanía, pero esixen una 
implantación nel territoriu mui fonda. Al 
tiempu, les elecciones a la Xunta Xeneral, 
presenten delles dificultaes: en primer llugar, 
nun puen celebrase con cita propia; ye dicir, 
tienen que coincidir obligatoriamente coles de 
los conceyos, que se convoquen al tiempo en 
tol estáu español. Esto plantega un problema: 
les elecciones asturianes son consideraes 
una cita más de la contienda política de 
los grandes partíos d’ámbitu estatal y les 
temátiques netamente asturianes queden 
somorguiaes. Amás, el diseñu electoral 
d’Asturies separta en trés circunscripciones 
al nuestru país, xenerando zones vetaes a les 
opciones non mayoritaries especialmente pel 
occidente y oriente, provocando un efectu 
psicolóxicu mui decisivu sobre’l votu.

Con esti panorama, hemos decidir qué facer y 
cómo hemos facelo. Aína pue ser un partíu que 
faiga por evaluar les candidatures esistentes y 
consiguir que les más cercanes al so espaciu 
políticu asuman posiciones más cercanes. 
Tamién pue ser un partíu que se presente en 
solitario o en coalición con otres. En cualquier 
casu, la máxima ha ser “facer lo que seya útil pa 
maximizar la estratexa diseñada por Aína”: nin 
presentase por “obligación” nin nun presentase 
por mieu si existe una oportunidá de dar 
reblagos significativos.

Aína y la cuestión
electoral

Esta decisión ha ser tomada teniendo en 
cuenta munchos factores. Por exemplu: 
¿de qué militancia disponemos? ¿qué 
representatividá territorial asturiana tenemos? 
¿qué capacidá de llegar a les mases con un 
discursu nuevu vamos poder algamar? ¿qué 
potencia económica tenemos pa too ello? 
¿qué posibilidaes d’entrar nos grandes medios 
se nos puen presentar? Esti ye l’alderique que 
les presentes n’Aína hemos tener. Esti, y non 
otru: ¿embaxo de qué condiciones tamos 
dispuestes a dar esti pasu a la llucha electoral?

Pa finar, una ferramienta pa la decisión: la 
validación popular. La interna, por supuesto, 
pero tamién la esterna. Lo mesmo que 
decidimos que, pa la fundación d’esta 
organización, necesitábemos que, a lo menos, 
150 persones dieren la cara… ¿ye posible 

qu’organicemos dalgún tipu de consulta 
que nos permita conocer si n’Asturies hai un 
mínimu de persones que quieran espresar 
colectivamente que fai falta una candidatura 
d’Aína nes escueles electorales nel mes 
de mayu? ¿Fixamos una cifra mínima? 
¿Garantiza esa cifra’l que vamos poder 
presentanos con una garantía de sacar un 
resultáu ilusionante? ¿Qué posibilidaes existen 
pa trabayar por candidatures nos conceyos…?

Esta ye la xera que nos queda agora, 
compañeres y compañeros: decidir cómo 
facemos d’esti proyectu una ferramienta 
verdaderamente útil pa la sociedá asturiana, 
pa la tresformación social y pa los oxetivos que 
nos marcamos, güei, como organización que 
catalice’l cambiu a una Asturies meyor.

